
Tunay na si Allah (napakataas Siya) ay nagsabi: {Ang
sinumang nakipag-away sa isang katangkilik para sa
Akin, nagpahayag nga Ako sa kanya ng digmaan.
Hindi nagpakalapit-loob sa Akin ang lingkod Ko sa
pamamagitan ng isang bagay na higit na kaibig-ibig
sa Akin kaysa sa isinatungkulin Ko sa kanya

Ayon kay Abu Hurayrah (malugod si Allah sa kanya) na nagsabi: {Nagsabi ang Sugo ni
Allah (basbasan siya ni Allah at pangalagaan): "Tunay na si Allah (napakataas Siya) ay
nagsabi: {Ang sinumang nakipag-away sa isang katangkilik para sa Akin, nagpahayag
nga Ako sa kanya ng digmaan. Hindi nagpakalapit-loob sa Akin ang lingkod Ko sa
pamamagitan ng isang bagay na higit na kaibig-ibig sa Akin kaysa sa isinatungkulin Ko
sa kanya. Hindi tumitigil ang lingkod Ko na nagpapakalapit-loob sa Akin sa pamamagitan
ng mga kusang-loob na pagsamba hanggang sa umibig Ako sa kanya. Kaya kapag
umibig Ako sa kanya, Ako ay naging ang pandinig niya na ipinandidinig niya, ang
paningin niya na ipinantitingin niya, ang kamay niya na ipinanghahawak niya, at ang
paa niya na ipinanlalakad niya. Kung humingi siya sa Akin, talagang magbibigay nga Ako
sa kanya. Talagang kung humiling siya sa Akin ng pagkupkop, talagang magkukupkop
nga Ako sa kanya. ...}"}
[Tumpak] [Nagsalaysay nito si Imam Al-Bukhariy]

Nagpabatid ang Propeta (basbasan siya ni Allah at pangalagaan) sa banal na hadith na si
Allah (kamahal-mahalan Siya at kapita-pitagan) ay nagsabi: "Ang sinumang namerhuwisyo sa
isang katangkilik kabilang sa mga katangkilik Ko, gumalit rito, at namuhi rito, magpapaalam
nga Ako sa kanya at magpapahayag nga Ako sa kanya ng away." Ang katangkilik ay ang
mananampalatayang mapangilag magkasala. Magiging ayon sa sukat ng taglay ng tao na
pananampalataya at pangingilag magkasala ang bahagi niya mula sa pagtangkilik ni Allah.
Hindi nagpakalapit-loob ang Muslim sa Panginoon nito sa pamamagitan ng isang bagay na
higit na kaibig-ibig sa Kanya kaysa sa isinatungkulin Niya rito at inobliga Niya rito na
paggawa ng mga pagtalima at pagwaksi ng mga ipinagbabawal. Hindi tumitigil ang Muslim
na nagpapakalapit-loob sa Panginoon nito sa pamamagitan ng mga kusang-loob na
pagsamba kasama ng mga tungkuling pagsamba hanggang sa magtamo ito ng pag-ibig ni
Allah. Kaya kapag umibig dito si Allah, si Allah ay magiging tagapagtama rito sa apat na
bahaging ito ng katawan: Magtatama si Allah dito sa pandinig nito kaya hindi ito didinig kundi
ng nagpapalugod sa Kanya. Magtatama si Allah dito sa paningin nito kaya hindi ito titingin
kundi sa iniibig Niya ang pagtingin doon at kinalulugdan Niya. Magtatama si Allah dito sa

kamay nito kaya hindi ito gagawa sa pamamagitan ng kamay nito kundi ng nagpapalugod sa
Kanya. Magtatama si Allah sa paa nito kaya hindi ito maglalakad kundi tungo sa
nagpapalugod sa Kanya at hindi ito magpupunyagi kundi sa anumang naroon ang kabutihan.
Sa kabila nito, kung humiling siya kay Allah ng isang bagay, tunay na si Allah ay magbibigay
sa kanya ng hiniling niya kaya siya ay magiging tinutugon ang panalangin. Talagang kung
humiling siya kay Allah ng pagkupkop at dumulog siya kay Allah dala ng paghahanap ng
pagsasanggalang, tunay na si Allah (kaluwalhatian sa Kanya) ay magkukupkop sa kanya at
magsasanggalang sa kanya laban sa pinangangambahan niya.

